
        
            
                
            
        

    
	Хатгин Ц. ДАМДИНСҮРЭН

	 

	ӨВӨР МОНГОЛД БИДНИЙ ҮЗСЭН ЗҮЙЛ

	 

	“ИНТЕРПРЕСС” хэвлэлийн газар Улаанбаатар хотноо 2001 онд эрхлэн хэвлүүлсэн “ЦЭНДИЙН ДАМДИНСҮРЭН : БҮРЭН ЗОХИОЛ (Гутгаар боть)” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨВӨР МОНГОЛД БИДНИЙ ҮЗСЭН ЗҮЙЛ 

	Өвөр монгол нутгаар бид хориод хоног сурвалжлан явлаа. Энэ хориод хоногийн дотор бид хоёр жил танхимд сууж ном уншсанаас багагүй сонин зүйлийг олж мэдлээ. Бидний очсон газар бүр, уулзсан хүн бүр элэгсгээр угтаж, мандаж байгаа аж ахуй, цэцэглэж байгаа соёл урлагаа үзүүлэн сонирхуулж байлаа. Бидний явж үзсэн нутаг бол хэдийгээр хожим чөлөөлөгдсөн нутаг боловч өнгөрсөн хэдхэн жилийн дотор гайхаж биширмээр их их ажлыг бүтээсэн байна. Өвөр монголын төв Хөх хот бол эртний дурсгалт бөгөөд цог жавхлантай хотын нэг юм. 400 жилийн өмнө барьсан гоёмсог сүмийг сэлбэн засахын зэрэгцээгээр дөрөвхөн жилийн өмнө нүцгэн тал байсан газар одоо цагийн боловсон тоногоор тоноглосон тэргүүн зэргийн эмнэлгийн газар, Багшийн дээд сургууль, Мал эмнэлгийн дээд сургууль, Тариалангийн багаж зэвсэг хийх үйлдвэр зэргийг байгуулжээ. Хуучин Бугат хотын дэргэдэх уужим хөндийд аварга их үйлдвэрийн хотыг байгуулж байна. Одоо ажилчны орон сууцыг барихын хамтаар хотын цэцэрлэг тарьж байна. Энд шинээр байгуулагдаж байгаа болдын үйлдвэрийн аварга ихийг ганц жишээгээр хэлбэл зөвхөн шинэ үйлдвэрт Хатан голын усны нэлээд нь хэрэглэгдэх юм. Энэ бол үлгэрч Муу-Охины хэлдэг баатрын үлгэрийн доторх явдлаас ч илүү хачин хэрэг боловч үлгэр биш үнэн бодит хэрэг байна. 

	Хөх хотын дэргэдэх нэг хоршоонд бид очиж үзлээ. Тэр хоршооны хятад, монгол, хотон зэрэг олон үндэстний 4 мянга гаруй гишүүд ах дүүгийн ёсоор найрамдан мал тариалангийн ажлыг хамтын хүчээр хийж их амжилт олж байна. Урьд өмсөх хувцас хунаргүй, идэх хоол ундгүй, зовж зүдэрч байсан хүмүүс одоо чөлөөтэй жаргалтай амьдарч байна. Урьд газраа модон анжсаар хагалдаг байсан бол одоо Хөх хотод хийсэн боловсон төмөр анжсаар хагалж байна. Зөвлөлт улсаас авчирсан трактор, Чехословакаас авчирсан тариа нүдэх, цэвэрлэх машиныг монгол хүүхэн Сарангуа чадамгайгаар ажиллуулж байхыг үзлээ. Багаж зэвсэг сайжирсан ба бордоо хэрэглэдэг болсон учраас тариалангийн ургац нэмэгдэж байна. Урьд нэг му газраас 200 жин хүрэхгүй будаа авдаг байсан бол одоо 300 илүү жин будаа авч байна. 

	Тариачид өөрсдөө ажлын чөлөөнд боловсруулсан дуу бүжгээ цацрын дор гаргаж үзүүлсэн нь их л баяр бахдалтай байлаа. Энд дуу бүжгийн дугуйлангаас гадна бичиг үсгийн дугуйлан, хэдэн сургууль зэрэг соёл боловсролын газрууд байна. Саяхан тавьсан цахилгаан утсаар тариачид хотод суудаг ах дүү нартайгаа шууд ярилцаж байна. 

	Мал ажлын түргэн хөгжиж байгаа нэг жишээг бид Ордос нутагт олж үзлээ. Жиюн Ван хошууны Гэндэн гэдэг айлаар орж сурвалжлахад тэр айлын хонь 1949 онд анх чөлөөлөгдөх жил 20 байсан бол одоо зуугийн тоонд хүрчээ. Тэдний үхэр 1949 онд 7 байсан бол одоо 20 болжээ. Ийм шиг байдлаар бүх малжих орны мал өсөж байна. 

	Бид нар, соёл урлагийн ажилтан болох учраас соёл урлагийн амжилтыг онцлон сонирхож явлаа. Дундад улсын нэрт зохиолч Цао Юэн зохиосон “Аянга бороо” гэдэг жүжгийг Хөх хотын театрт үзлээ. Хуучны нийгэмлэгийн ялзарсан байдлыг уудлан шүүмжилсэн энэ шилдэг жүжгийг хятад монгол жүжигчид бахдалтай сайхан тоглож үзүүллээ. Хөх хотын Улаан театрт “Учиртай гурван толгой” гэдэг дуулалт жүжгийг тавихад Бүгд Найрамдах Монгол Ард Улсын Чойбалсан аймгийн театрын жүжигчин Домид, Нансалмаа болж тоглов. 1956 онд Улаанбаатарт мөн учиртай гурван толгойг тавихад Өвөр монголын жүжигчин Далантай, Балган ноён болж тоглосон билээ. 

	Далантайн чадамгай тоглолт монгол үзэгчдэд их сайшаагдсан юм. Ингэж харилцан тоглоход манай урлагийн ажилтан нар бие биеэсээ сурч авсан зүйл үлэмжхэн байна. 

	Тэгээд энэ бол манай найрамдлыг бэхжүүлэн зузаатгахад тус нэмэр болох нь гарцаагүй. 

	Өвөр монголын урлагийн ажилтан нар төв газрын урлагийн ажилтан нарын бүтээлийг дуурайн дагалдах төдийгөөр ажлаа хязгаарладаггүй өөрсдөө бүтээн хийдэг бөгөөд өөрийн орон нутгийн ардын урлагийг өргөмжлөн хөгжүүлж байгаа нь бидэнд сургамж боллоо. Нутгийн ардын хоёр хүн хослон дуулах Эл Жэнтай гэдэг дуулалт жүжгийг сэргээн хөгжүүлж байна. Бүжигч Ганжууржав хуучин цамын бүжгийг бүжиглэж олон хүүхэдтэй цагаан өвгөний шог дүрийг зохиосон нь их л бахдалтай байна. Ордос нутгийн хуучны савхан бүжгийг сэргээн сэлбэж уран сайхан бүжиг болгожээ. Тэрчлэн буриадын хурим гэдэг бүжигт буриад ардын урьдын ёохор бүжгийг чадамгайгаар ашигласан байна. Өвгөн хуурч Сэраашийн хөгжимдсөн эрх чөлөөний гарамгай тэмцэгч Гаадаа мэйрний тухай дуулал ба Муу-Охины “Төмөр бух” зэргийг бид их сонирхож сонслоо. Хуурч Муу-Охины сонин хачин үлгэрийг олон залуучууд тойрон сонсож байлаа. Түүний яруу хөгжим, уран үг нь булгийн ус шиг ундарч байх юм. Бичсэн ном сударгүй цээжээр хэдэн арваад өдөр дараалан үлгэр түүхийг өөрийн зохиосон уран шүлгээр дуулан хэлдэг байна. Муу-Охины хэлж байгаа Сүн улсын Шүй Хао үлгэрийг сонсоход уг хятадын эх зохиолоос их л өөр болж монгол хүнд нэн ойлгомжтой шинэ зохиол болж хувирсан шинжтэй байна. 

	Ордосын элсэн говь нутагт зэрэгцүүлэн барьсан гурван гэр хэлбэртэй сүрлэг орд байна. Энэ бол Чингисийн онгон сүлд зэргийг хадгалахад зориулж Дундад улсын засгийн газраас байгуулж өгсөн орд юм. “Чингисийн тахилгын судар”, “Алтан дэвтэр” зэрэг шүлэглэн бичсэн ховор чухал түүхийн дурсгалт бичгүүд энд хадгалагдаж байна. 

	Бид, сонгуулийн хуралд оролцоод буцаж яваа эхнэрүүдтэй уулзаж ярилцав. Тэдний дотор бичиг мэдэхгүй хүн байсангүй нь үнэхээр сайшаан магталтай. Тэдэнд би “Буурал ээж” гэдэг шүлгээ бэлэглэн өгсөнд тэдний нэлээд нь тэр шүлгийг урьд уншиж үзсэн байлаа. Бас Сэнгээгийн “Тагтаа”, Сайнцогтын шүлэг зэрэг олон зохиолыг тэд мэдэж байна. Тэд бол ерийн малчин тариачин эмэгтэйчүүд юм. Тэр нутагт хөдөөгийн айлаар ороход бичиг үсэг мэдэх болсны үнэмлэхүүдийг хэд хэдээр нь зэрэгцүүлэн ханандаа баяр бахдалтай наасан байв. 

	Бидний сэтгэлийг хамгийн ихээр баясгасан зүйл бол тэр эхнэрүүдийн ихэнх нь нярай хүүхдээ тэвэрч, балчир хүүхдээ дагуулж ирсэн явдал юм. Тэдний хүүхдийн ахмад нь бага дунд сургуульд сурч байгаа гэнэ. 

	Өвөр монголд элдвийн муу өвчин арилаад олны аж амьдрал сайжирч үр хүүхэд маш хурдан олширч байна. Айл бүрээс арваад шахам хүүхэд гарч байна. Ер хүүхэдгүй байсан эр эмд үр хүүхэдтэй болохоос илүү баяр байхгүй. Хүүхдийн тоглох, инээлдэх гүйлдэх нь айл аймгийг үнэхээр их баясгалантай болгох юм. 

	Элдэв дарлагдал зовлонд нэрвэгдээд монголчууд өнгөрсөн хэдэн зуун жил бараг өссөнгүйгээр үл барам зарим малчин нутагт хүний тоо цөөрч байлаа. Ач үргүй өвгөд эмгэдийг харахад үнэхээр хөөрхийлөлтэй бөгөөд гунигтай байлаа. Уудам хээр газар монголчууд тархан нутаглаж элдэв дарлагдал зовлон амсаж ширгэж байгаа тойрмын загас шиг сөнөхөд хүрч байлаа. Гэтэл орос, хятад хоёр их ард түмэн сэргэн босож өөрсдийн гинжийг эвдэж хаяхын хамт бас монголын зэрэг олон үндэстний эрх чөлөөгөө олоход ах дүүгийн энэрэлт тусламжийг үзүүлэв. Зовлонт ёсыг тонилгох ба жаргалант нийгмийг угтах тэмцэлд монголчууд мөн хувь нэмрээ оруулжээ. Тэгээд ширгэсэн тойром шиг нутаг маань далай мэт жаргал цэнгэлээр бялхаж, тойрмын загас далайн загас боллоо. Баруун хойд Балтийн тэнгисээс Хятадын шар тэнгис хүртэл нэг их найрамдлын далай тогтож, олон үндэстэн эрх чөлөөтэй, энх жаргалтайгаар амьдран суух болов. Монгол овогтон энэ чөлөөт цагт соёл боловсролоо хамтын хүчээр элбэж мандуулах замыг олов. Олон монгол аймгууд нэг бичиг үсэгтэй байсан боловч нэгдмэл хэлтэй болж чадаагүй байлаа. Монголын аймгууд харилцан хэлээ ойлголцох боловч олон аймгийн хэлний аялгуу бас л үлэмжхэн ялгавартай байжээ. Феодалын ёсонд хүлэгдэж харилцаа муутай тархай бутархай амьдарч байсан учраас монголчуудын хэл ойртон нэгдэх байтугай харин өөр өөр замаар хөгжиж ялгаатай болсоор иржээ. Харин одоо Дундад улсын доторх монголчууд нэг захиргаанд орж хоорондоо харилцаа зузаарсан ба Ар, Өвөр монголын харилцаа найрамдал батажсан учраас одоо л монголын олон аймгийн хэл улам улмаар ойртон нэг замаар хөгжих бололцоотой болов. 

	Дундад улсын олон ард түмэн ба Өвөр монголын ард түмэнд аж ахуй соёл боловсролоо түргэн хөгжүүлж нийгэм журмын ёсонд шилжин орох түүхт их ажилдаа улам их амжилт олохыг ерөөе. 

	ӨГЛӨГИЙН ЭЗНИЙ СОНОРТ

	 

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	 

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


ЦЭНДИЙН ДАМДИНСҮРЭН “БҮРЭН ЗОХИОЛ” Гутгаар боть (2001) номын хэвлэн нийтлэлийн мэдээлэл

	 

	Оршил, тайлбар сэлт, ном зүй үйлдэж хэвлэлд бэлтгэсэн Д. ЦЭДЭВ

	 

	“ИНТЕРПРЕСС” хэвлэлийн газар

	Улаанбаатар хот

	2001 он

	 

	Компьютерт эхийг бэлтгэсэн

	О. Мөнхтуяа, Л. Буд

	 

	Хавтасны дизайныг П. Даваа-Очир бэлтгэв.

	 

	Интерпресс хэвлэлийн газрын ерөнхий редактор Жалайр М. Баттөгс

